
Монгол Улсын Их Хурлын 2019 оны намрын ээлжит чуулганы
Төсвийн байнгын хорооны 12 дугаар сарын 10-ны өдөр
/Мягмар гараг/-ийн хуралдааны товч тэмдэглэл
 
Төсвийн байнгын хорооны дарга Б.Чойжилсүрэн ирц, хэлэлцэх асуудлын дарааллыг танилцуулж, хуралдааныг даргалав.
 

Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 13 цаг 06 минутад Төрийн ордны “Их Эзэн Чингис хаан” танхимд эхлэв. 
 

Чөлөөтэй: О.Батнасан, Ж.Мөнхбат, З.Нарантуяа, Ш.Раднаасэд, С.Эрдэнэ, Ж.Эрдэнэбат;


Эмнэлгийн чөлөөтэй: Ц.Даваасүрэн, Д.Оюунхорол;

Тасалсан: Б.Наранхүү.
 
Нэг.Монгол Улсын 2020 оны төсвийн тухай болон Нийгмийн даатгалын сангийн 2020 оны төсвийн тухай хуульд хэсэгчлэн, хамт батлагдсан Ирээдүйн өв сангийн тухай хуулийг дагаж мөрдөх журмын тухай хуульд нэмэлт, өөрчлөлт оруулах тухай хуульд бүхэлд нь тавьсан Монгол Улсын Ерөнхийлөгчийн хориг /2019.12.03-ны өдөр ирүүлсэн/
 
Хэлэлцэж буй асуудалтай холбогдуулан Монгол Улсын Ерөнхийлөгчийн Тамгын газрын дарга З.Энхболд оролцов. 
 
Хуралдаанд Улсын Их Хурлын Төсвийн байнгын хорооны ажлын албаны ахлах зөвлөх Ц.Батбаатар, зөвлөх Б.Гандулам, Ё.Энхсайхан, референт С.Дунжидмаа, Г.Нарантуяа нар байлцав.
 
Монгол Улсын Ерөнхийлөгчийн хоригийг Ерөнхийлөгчийн Тамгын газрын дарга З.Энхболд танилцуулав. 
 
Улсын Их Хурлын гишүүн Ж.Батзандан, Б.Чойжилсүрэн, Ч.Хүрэлбаатар, Ж.Батзандан нар үг хэлэв. 
 
Төсвийн байнгын хорооны дарга Б.Чойжилсүрэн Монгол Улсын Их Хурлын чуулганы хуралдааны дэгийн тухай хуулийн 31 дүгээр зүйлийн 31.6 дахь хэсэгт Байнгын хорооны болон нэгдсэн хуралдаанд оролцсон гишүүдийн гуравны хоёр буюу 66.6 хувь нь хоригийг хүлээж аваагүй бол хууль, Улсын Их Хурлын бусад шийдвэр хүчин төгөлдөр үлдэнэ; 31.8 дахь хэсэгт Ерөнхийлөгчийн хоригийг хүлээн авсан бол хууль, Улсын Их Хурлын бусад шийдвэрийг бүхэлд нь буюу зарим хэсгийг хүчингүй болгох, шаардлагатай гэж үзвэл зохих нэмэлт, өөрчлөлт оруулах тухай хууль, Улсын Их Хурлын бусад шийдвэрийн төслийг хэлэлцэн баталж болно; 31.9 дэх хэсэгт Ерөнхийлөгчийн хоригийг хүлээж авсантай холбогдуулан хууль, Улсын Их Хурлын бусад шийдвэрт нэмэлт, өөрчлөлт оруулах бол холбогдох шийдвэрийн төслийг холбогдох Байнгын хороо боловсруулж нэгдсэн хуралдаанд оруулах бөгөөд уг төслийн талаар Засгийн газар, холбогдох бусад байгууллагаас санал авахыг шаардахгүй гэсэн хуулийн зохицуулалтыг танилцуулав. 
 
Б.Чойжилсүрэн: Монгол Улсын 2020 оны төсвийн тухай хуулийн хоёрдугаар хавсралтад хэсэгчлэн тавьсан Монгол Улсын Ерөнхийлөгчийн хоригийг хүлээж авах нь зүйтэй гэсэн саналыг дэмжье гэсэн санал хураалт явуулъя. 
 
Зөвшөөрсөн: 
  1
Татгалзсан:

  9
Бүгд:


10
90.0 хувиар дэмжигдсэнгүй. 
 
Б.Чойжилсүрэн: Монгол Улсын 2020 оны төсвийн тухай хуулийн 8 дугаар зүйлд хэсэгчлэн тавьсан Монгол Улсын Ерөнхийлөгчийн хоригийг хүлээж авах нь зүйтэй гэсэн саналыг дэмжье гэсэн санал хураалт явуулъя. 
 
Зөвшөөрсөн: 
  1
Татгалзсан:

  9
Бүгд:


10
90.0 хувиар дэмжигдсэнгүй. 
 
Б.Чойжилсүрэн: Монгол Улсын 2020 оны төсвийн тухай хуулийн хамт батлагдсан Ирээдүйн өв сангийн тухай хуулийг дагаж мөрдөх журмын тухай хуульд нэмэлт, өөрчлөлт оруулах тухай хуульд бүхэлд нь тавьсан Монгол Улсын Ерөнхийлөгчийн хоригийг хүлээж авах нь зүйтэй гэсэн саналыг дэмжье гэсэн санал хураалт явуулъя. 
 
Зөвшөөрсөн: 
  3
Татгалзсан:

  7
Бүгд:


10
70.0 хувиар дэмжигдсэнгүй. 
 
Б.Чойжилсүрэн: Нийгмийн даатгалын сангийн 2020 оны төсвийн тухай хуулийн 3 дугаар зүйлд хэсэгчлэн тавьсан Монгол Улсын Ерөнхийлөгчийн хоригийг хүлээж авах нь зүйтэй гэсэн саналыг дэмжье гэсэн санал хураалт явуулъя. 
 
Зөвшөөрсөн: 
  6
Татгалзсан:

  4
Бүгд:


10
60.0 хувиар дэмжигдлээ. 
 
Б.Чойжилсүрэн: Нийгмийн даатгалын сангийн 2020 оны төсвийн тухай хуулийн 4 дүгээр зүйлд хэсэгчлэн тавьсан Монгол Улсын Ерөнхийлөгчийн хоригийг хүлээж авах нь зүйтэй гэсэн саналыг дэмжье гэсэн санал хураалт явуулъя. 
 
Зөвшөөрсөн: 
  5
Татгалзсан:

  5
Бүгд:


10
50.0 хувиар дэмжигдлээ. 
 
Төсвийн байнгын хорооны дарга Б.Чойжилсүрэн чуулганы нэгдсэн хуралдаанд оруулж хэлэлцүүлэх Ерөнхийлөгчийн хоригийн тухай Улсын Их Хурлын тогтоолын төслийг Байнгын хорооны гишүүдэд уншиж танилцуулав.  
 
Байнгын хорооноос гарах санал, дүгнэлтийг Улсын Их Хурлын гишүүн Н.Амарзаяа Улсын Их Хурлын чуулганы нэгдсэн хуралдаанд танилцуулахаар тогтов. 
 
Уг асуудлыг 13 цаг 44 минутад хэлэлцэж дуусав. 
 
Хоёр.Монгол Улс, Олон улсын хөгжлийн ассоциаци хооронд байгуулах “Улаанбаатар хотын цэвэр агаар төсөл”-ийн Нэмэлт санхүүжилтийн хэлэлцээр /Засгийн газар 2019.12.02-ны өдөр өргөн мэдүүлсэн, зөвшилцөх, санал, дүгнэлтээ Аюулгүй байдал, гадаад бодлогын байнгын хороонд хүргүүлнэ/
 
Хэлэлцэж буй асуудалтай холбогдуулан Улсын Их Хурлын гишүүн,  Сангийн сайд Ч.Хүрэлбаатар, Нийслэлийн Засаг даргын Хөгжлийн бодлогын асуудал хариуцсан нэгдүгээр орлогч Ж.Батбаясгалан, Сангийн яамны Хөгжлийн санхүүжилтийн газрын дарга И.Батхүү, ахлах зөвлөх Г.Өлзийжаргал, мэргэжилтэн Ц.Мөнхдэлгэр, Эрчим хүчний яамны Бодлого, төлөвлөлтийн газрын дарга Г.Энхтайван, Нийслэлийн Агаарын бохирдолтой тэмцэх газрын дарга Х.Галымбек, Нийслэлийн Засаг даргын Тамгын газрын Төсөл, хөтөлбөрийн хяналт, зохицуулалтын хэлтсийн дарга Б.Пүрэвжав, “Улаанбаатар цэвэр агаар төсөл”-ийн зохицуулагч Н.Баяртогтох, зөвлөх Д.Цэндсүрэн нар оролцов. 
 
Хуралдаанд Улсын Их Хурлын Төсвийн байнгын хорооны ажлын албаны ахлах зөвлөх Ц.Батбаатар, зөвлөх Б.Гандулам, Ё.Энхсайхан, референт С.Дунжидмаа, Г.Нарантуяа нар байлцав.
 
Хууль санаачлагчийн илтгэлийг Сангийн сайд Ч.Хүрэлбаатар танилцуулав. 
 
Танилцуулгатай холбогдуулан Улсын Их Хурлын гишүүн Ж.Батзандан, Б.Баттөмөр нарын тавьсан асуултад Нийслэлийн Засаг даргын Хөгжлийн бодлогын асуудал хариуцсан нэгдүгээр орлогч Ж.Батбаясгалан хариулж, тайлбар хийв. 
 
Улсын Их Хурлын гишүүн Б.Баттөмөр үг хэлэв. 
 
Б.Чойжилсүрэн: - Монгол Улс, Олон улсын хөгжлийн ассоциаци хооронд байгуулах “Улаанбаатар хотын цэвэр агаар төсөл”-ийн Нэмэлт санхүүжилтийн хэлэлцээрийн төслийг зөвшилцөхийг дэмжье гэсэн санал хураалт явуулъя. 
Зөвшөөрсөн: 
  8
Татгалзсан: 

  2
Бүгд: 


10
80.0 хувийн саналаар дэмжигдлээ. 
 
Байнгын хорооноос гарах санал, дүгнэлтийг Улсын Их Хурлын гишүүн Ч.Хүрэлбаатар Аюулгүй байдал, гадаад бодлогын байнгын хороонд танилцуулахаар тогтов. 
 
Хуралдаан 01 цаг 05 минут үргэлжилж, 19 гишүүнээс 12 гишүүн ирж, 63.2 хувийн ирцтэйгээр 14 цаг 11 минутад өндөрлөв. 
Тэмдэглэлтэй танилцсан: 

МОНГОЛ УЛСЫН ИХ ХУРЛЫН
2019 ОНЫ НАМРЫН ЭЭЛЖИТ ЧУУЛГАНЫ
ТӨСВИЙН БАЙНГЫН ХОРООНЫ 12 ДУГААР САРЫН 10-НЫ ӨДӨР
/МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
 

Б.Чойжилсүрэн: - Байнгын хорооны гишүүдийн ирц 52.6 хувьтай. Ирц бүрдсэн тул Байнгын хорооны хуралдаан нээснийг мэдэгдье. 
 

Байнгын хорооны хуралдаанаар хэлэлцэх асуудлыг та бүхэнд танилцуулъя. 
 

Монгол Улсын 2020 оны төсвийн тухай болон Нийгмийн даатгалын сангийн 2020 оны төсвийн тухай хуульд хэсэгчлэн, хамт батлагдсан Ирээдүйн өв сангийн тухай хуулийг дагаж мөрдөх журмын тухай хуульд нэмэлт, өөрчлөлт оруулах тухай хуульд бүхэлд нь тавьсан Монгол Улсын Ерөнхийлөгчийн хоригийг хэлэлцэнэ. 
 

Хоёр дахь асуудал. Монгол Улс, Олон улсын хөгжлийн ассоциаци хооронд байгуулах “Улаанбаатар хотын цэвэр агаар төсөл”-ийн Нэмэлт санхүүжилтийн хэлэлцээр. Засгийн газар 2019 оны 12 дугаар сарын 02-ны өдөр ирүүлсэн. Зөвшилцөх. Санал, дүгнэлтээ Аюулгүй байдал, гадаад бодлогын байнгын хороонд хүргүүлэх ийм хоёр асуудлыг Та бүхэнд танилцуулж байна. 
 

Хэлэлцэх асуудалтай холбогдуулаад саналтай гишүүд байна уу? Алга байна. Хэлэлцэх асуудлаа баталъя. 
 
Нэг. Монгол Улсын 2020 оны төсвийн тухай болон Нийгмийн даатгалын сангийн 2020 оны төсвийн тухай хуульд хэсэгчлэн, хамт батлагдсан Ирээдүйн өв сангийн тухай хуулийг дагаж мөрдөх журмын тухай хуульд нэмэлт, өөрчлөлт оруулах тухай хуульд бүхэлд нь тавьсан Монгол Улсын Ерөнхийлөгчийн хориг
 

Нэг дэх асуудлаа хэлэлцье. Монгол Улсын 2020 оны төсвийн тухай болон Нийгмийн даатгалын сангийн 2020 оны төсвийн тухай хуульд хэсэгчлэн, хамт батлагдсан Ирээдүйн өв сангийн тухай хуулийг дагаж мөрдөх журмын тухай хуульд нэмэлт, өөрчлөлт оруулах тухай хуульд бүхэлд нь тавьсан Монгол Улсын Ерөнхийлөгчийн хоригийг хэлэлцэж эхэлье. 
 

Монгол Улсын Ерөнхийлөгчийн хоригийг Ерөнхийлөгчийн Тамгын газрын дарга З.Энхболд танилцуулна. Ажлын хэсгийн 2 дугаар микрофон өгье. 
 

З.Энхболд: Улсын Их Хурлын гишүүдэд энэ өдрийн мэнд хүргэе. 
 

Монгол Улсын Ерөнхийлөгч 2019 оны 12 сарын 03-ны өдрийн 51 дугаартай албан тоотоороо Монгол Улсын 2020 оны төсвийн тухай хууль болон түүний дагалдан батлагдсан зарим хуулиудад хориг тухай албан бичгийг ирүүлсэн. Уг албан бичгийг уншиж өгье. 
 

“Монгол Улсын Их Хурал 2019 оны 11 дүгээр сарын 13-ны өдөр Монгол Улсын 2020 оны төсвийн тухай хуулийг дагалдах хуулиудын хамт баталж, 2019 оны 11 дүгээр сарын 25-ны өдөр Ерөнхийлөгчийн Тамгын газарт ёсчлон ирүүлсэнтэй танилцлаа.
 
Улсын төсөв бол өнөө маргаашийн өчүүхэн эрх ашигт үндэслэх ёсгүй, хэтийн ололт, үр дагавар, эрсдэлийг тооцсон алсын хараатай нэгдмэл бодлого, эдийн засгийн тусгаар тогтнол, хараат бус, бие даасан байдлыг хангах нэгдсэн зорилтын хүрээнд батлагдах ёстой төрийн чухал бодлого мөн гэдгийг өнгөрсөн жилийн төсөв хэлэлцэгдэх үеэр Улсын Их Хуралд тусгайлан сануулж, улс орны эрх ашгийг дээдэлсэн, хэмнэлттэй, үр ашигтай төсөв батлах шаардлагыг удаа дараа тавьсан боловч үр дүнд хүрээгүй болно.
 
Түүнчлэн уул уурхайн бус экспортын үйлдвэрүүдийг дэмжин хөгжүүлэх, уламжлалт хөдөө аж ахуйдаа тулгуурлан мал аж ахуйн гаралтай баялаг, түүхий эдээ боловсруулж, экспортлох үйлдвэрүүдийг барьж байгуулах нь ажилгүйдэл, ядуурлыг эрс бууруулах, улс орны эдийн засагт үсрэнгүй хөгжил авч ирэх онцгой ач холбогдолтойг сануулж, тодорхой санал, санаачилга гаргасан боловч эрх баригчдаас улсын төсөвт тодорхой бодлого, арга хэмжээг тусган хэрэгжүүлэх эрмэлзэл, хичээл зүтгэл огт гарсангүй.
 
Монгол Улсын 2019 оны төсөв 1.9 их наяд төгрөгийн алдагдалтай, хэт үрэлгэн, татвар төлөгчдийн мөнгийг Улсын Их Хурлын гишүүдийн тойрогт “авлига” мэтээр хуваарилсан, зураг төсөлгүй олон барилга, байгууламжийг барихаар тусгасан зэрэг алдаа дутагдал ихтэй, Төсвийн тухай, Төсвийн тогтвортой байдлын тухай хууль болон холбогдох бусад хууль тогтоомжийг илэрхий зөрчсөн байдалтайгаар батлагдсан бөгөөд үр дүн нь Улсын Их Хурлын гишүүд тойрогтоо хэдэн сургууль, цэцэрлэг барьснаа сайрхаж, сурталдахаас цааш хэтрээгүй гэж хэлж болно.
 
Энэ жил нөхцөл байдал өөрчлөгдсөнгүй, өмнөх жилийн алдаа, завхрал улам төгөлдөржиж, дахин давтагдсан байдалтай байна. Тухайлбал, Улсын Их Хурлаар батлагдаад байгаа 2020 оны төсвийг сонгуулийн явцуу ашиг сонирхолд илт баригдсан, хэтэрхий өндөр зарлагатай, тухайн зарлагадаа тохируулж үндэслэл муутай, бүрдэхээргүй хийсвэр орлогыг ихээр төлөвлөж тооцсон, төсвийн алдагдлыг 2.07 их наяд төгрөгт хүргэж улам нэмэгдүүлсэн зэрэг улс орны эдийн засаг, нийгмийн амьдралд хүндрэл учруулах олон дутагдалтай, алдаа ихтэй, эрсдэл бүхий төсөв болсон гэж дүгнэж болохоор байна.
 
Хэдийгээр улсын төсвийг батлах нь Улсын Их Хурлын бүрэн эрх мөн боловч хувь хүний ухамсар, ёс зүй болон албан тушаалтны хуулиар хүлээсэн чиг үүргийн хүрээнд тодорхой хязгаарлалтууд тогтсон байдгийг гишүүн бүр анхаарвал зохино. Монгол Улсын Үндсэн хуулийн Гуравдугаар зүйлд “засгийн бүх эрх ард түмний мэдэлд байна. Монголын ард түмэн төрийн үйл хэрэгт шууд оролцож, мөн сонгож байгуулсан төрийн эрх барих төлөөлөгчдийн байгууллагаараа уламжлан энэхүү эрхээ эдэлнэ”, Хорин гуравдугаар зүйлийн 1 дэх хэсэгт “Улсын Их Хурлын гишүүн бол ард түмний элч мөн бөгөөд нийт иргэн, улсын ашиг сонирхлыг эрхэмлэн баримтална” гэж тус тус заасан байдаг.
 
Улсын Их Хурлын 2016 оны ээлжит сонгуулиар Монгол Ардын нам “Иргэдээ ядуурлаас аварна” гэх уриатай сонгуулийн мөрийн хөтөлбөрийг ард иргэдэд танилцуулж, төсвийн алдагдал 1 их наяд төгрөг давах болсныг шүүмжлэн “үр ашиггүй зардлуудыг танаж хэмнэлтийн горимд шилжүүлэх замаар төсвийн алдагдлыг бууруулна, татвар нэмэхгүй, шинээр татвар бий болгохгүй” гэсэн тодорхой амлалтуудыг ард түмэнд өгч, сонголт дэмжлэгийг нь татсанаар Үндсэн хуулийн дээрх үзэл санаа, зохицуулалтын дагуу төрийн эрх барих эрхийг олж авсан бол тухайн намаас нэр дэвшин сонгогдсон Улсын Их Хурлын гишүүд Та бүхэн хувийн явцуу ашиг сонирхлоо хойш тавьж, нийт иргэн, улсынхаа ашиг сонирхлыг эрхэмлэн баримтлах нэн хариуцлагатай үүргийг хүлээсэн болно.
 
Үндсэн хуульд тусгалаа олж, бусад хуулиар баталгаажсан ийм тодорхой болзлоор ард түмний мэдэлд буй засгийн эрхийг төлөөлөн хэрэгжүүлэх эрх олж авсан намын, түүнээс сонгогдсон Улсын Их Хурлын гишүүдийн сонгуулийн мөрийн хөтөлбөр хий хоосон уриа, лоозон байж таарахгүй. Харамсалтай нь эрх баригчид ард түмэнд өгсөн дээрх болон “эдийн засгийн хямралын өртгийг иргэдээр төлүүлэхгүй” гэх мэт гоё сайхан амлалтуудаа бүрэн умартаж, татвар, төлбөр, шимтгэлийг нэмэгдүүлэх замаар ачааны хүндийг ард иргэдэд үүрүүлэх бодлогыг үе шаттайгаар хэрэгжүүлж ирлээ. Тухайлбал 2017 оноос хойш хадгаламжийн хүүгийн, хувь хүний орлогын, газар эзэмших, ашиглах эрх борлуулсны, импортын тамхины, согтууруулах ундааны, суудлын авто машины, шатахууны зэрэг 7 төрлийн татварыг нэмэгдүүлж, ашигт малтмалын нөөц ашигласны төлбөрийг нэмж, нийгмийн даатгалын шимтгэлийг 3 хувиар өсгөөд байгаа бол 2020 онд нийгмийн даатгалын шимтгэл дахин 2 хувиар өсөж, ард иргэдийн амьдралд учирч байгаа хүндрэл, дарамтыг улам нэмэгдүүлэн, бүрэн туйлдуулах нөхцөл бүрдээд байна.
 
Төсвийн үрэлгэн зардлуудыг танах, төрийн байгууллага, албан тушаалтнуудын тансаглалыг зогсоох, улс орны эдийн засаг, нийгмийн хөгжилд эргэлт, өөрчлөлт авч ирэх үр өгөөжтэй, хүртээмжтэй бодлого хэрэгжүүлэх ажил хэрэгч санал, шаардлагуудыг үл хэрэгсдэг атлаа татвар, төлбөр, шимтгэлийг нэмэгдүүлэх замаар нэг гараараа иргэдийнхээ халаасыг тэмтрэн, нөгөө гараараа тойргийнхоо иргэдийг халамжилдаг эрх баригчдын энэ харалган, сонгуульд чиглэсэн явцуу бодлого улс орны амьдрал, хөгжилд гол түшиг болдог дундаж давхаргыг үгүйрүүлэх нэн таагүй үр дүнд хөтөлж, засаж залруулахад туйлын төвөгтэй, хүнд нөхцөл байдалд хүргэж байна.
 
Тиймээс Монгол Ардын нам, түүнээс нэр дэвшин сонгогдсон Улсын Их Хурлын гишүүдэд үүрэг хариуцлагаа ухамсарлах, ард түмэнд өгсөн амлалт болон авч хэрэгжүүлсэн бодлого, шийдлээ эргэн харах, алдаатай зарим бодлогоо энэ удаагийн төсвөөр засаж, залруулах боломжийг олгох үүднээс Монгол Улсын 2020 оны төсвийн тухай хууль болон түүнийг дагалдан батлагдсан зарим хуульд хэсэгчилсэн байдлаар хориг тавих нь зүйтэй гэж үзлээ.
 
1. Монгол Улсын 2020 оны төсвийн хүрээнд нийгмийн даатгалын шимтгэлийн 2 хувийн нэмэгдлээс 174.2 тэрбум орчим төгрөг төвлөрүүлэхээр тусгасныг эрс эсэргүүцэж буй иргэдийн шаардлагыг Улсын Их Хурал хүлээн авч амлалт, хөтөлбөртөө нийцсэн хүнлэг, оновчтой бодлогоор нэн тэргүүнд залруулах шаардлагатай гэж үзэж байна.
 
2019 оны 09 дүгээр сарын 30-ны өдрийн байдлаар Нийгмийн даатгалын байгууллагад бүртгэлтэй 46 мянга орчим ажил олгогч аж ахуйн нэгж, байгууллагын 19 мянга орчим нь 176,0 тэрбум төгрөгийн нийгмийн даатгалын шимтгэлийн өртэй гэсэн тоон мэдээлэл байна. 2020 оноос нийгмийн даатгалын шимтгэл дахин нэмэгдэх тохиолдолд эдгээр ажил олгогч аж ахуйн нэгж, байгууллагын өр улам өсөх, Нийгмийн даатгалын сангийн алдагдал ихсэх, ажил олгогчдын ажлын байр шинээр бий болгох болон ажилтныхаа цалин хөлсийг нэмэгдүүлэх сонирхол эрс буурах, дундаж давхаргын амьдрал доройтох, ажилгүйдэл ядуурал улам тэлэх зэрэг ноцтой, сөрөг үр дагаврууд шууд бий болох эрсдэлтэй байна.
 
Түүнчлэн Монгол Улсын Засгийн газар Монголын үйлдвэрчний эвлэлийн холбоо, ажил олгогчдын төлөөлөлтэй байгуулсан “Хөдөлмөр, нийгмийн зөвшлийн гурван талт хэлэлцээр”-ийн 5 дугаар зүйлд тусгагдсан “…нийгмийн даатгалын шимтгэлийг 2018 онд 2 хувь, 2019 онд 1 хувь, 2020 онд 2 хувь болгон нэмэгдүүлэх шийдвэрийг нийгмийн түншлэлийн талууд судалж, санал боловсруулан Улсын Их Хуралд хүргүүлнэ” гэсэн тохиролцлоо үл хайхран, зөрчсөн байдалтайгаар 2020 оны төсвийг боловсруулж, батлуулсныг хэлэлцээрийн талууд илт буруушаан, эсэргүүцэж байгааг мөн анхаарах шаардлага зүй ёсоор тавигдаж байна.
 
Монгол Улсын Их Хурлын чуулганы хуралдааны дэгийн тухай хуулийн 31 дүгээр зүйлийн 31.8 дахь хэсэгт “Ерөнхийлөгчийн хоригийг хүлээн авсан бол хууль, Улсын Их Хурлын бусад шийдвэрийг бүхэлд нь буюу зарим хэсгийг нь хүчингүй болгох, шаардлагатай гэж үзвэл зохих нэмэлт, өөрчлөлт оруулах тухай хууль, Улсын Их Хурлын бусад шийдвэрийн төслийг хэлэлцэн баталж болно” гэж заасан бөгөөд Улсын Их Хурал энэхүү хоригийг хүлээн авсан тохиолдолд дурдсан зохицуулалтын дагуу нийгмийн даатгалын шимтгэлийг нэмэгдүүлсэн холбогдох хуульд зохих өөрчлөлтийг оруулж, ард иргэдийн амьдралд дарамт болж байгаа буруу бодлогоо засах бүрэн боломжтой болно.
 
Мөн нийгмийн даатгалын шимтгэл нь иргэд, даатгуулагчдын ирээдүйд зориулсан хөрөнгө гэдгийг анхаарч, хариуцлагагүй байдлын уршгаар Капитал банканд өгч алдсан нийгмийн даатгал, эрүүл мэндийн сангийн 240 тэрбум төгрөгийг олж авах, татвар төлөгчдийн мөнгийг завшсан этгээдүүдээр нь буцаан төлүүлэх асуудалд Улсын Их Хурал “хуулийн биелэлтийг хянан шалгах” онцгой бүрэн эрхийнхээ хүрээнд анхаарал хандуулж, холбогдох байгууллагуудад үүрэг, чиглэл өгөн эрчимтэй, шуурхай ажиллуулах шаардлагатай гэж үзэж байна.
 
2. Монгол Улсын 2020 оны төсвийн нийт зарлага 13.87 их наяд төгрөг, тэнцвэржүүлсэн орлого 11.79 их наяд төгрөг болж, төсвийн алдагдал 2.07 их наяд төгрөг буюу дотоодын нийт бүтээгдэхүүний 5.1 хувьтай тэнцэхээр батлагдсан. Энэ нь Төсвийн тогтвортой байдлын тухай хуулийн 6 дугаар зүйлийн 6.1.2-т заасан “нэгдсэн төсвийн тэнцвэржүүлсэн тэнцэл нь тухайн төсвийн жилийн дотоодын нийт бүтээгдэхүүний хоёр хувиас илүүгүй алдагдалтай, эсхүл ашигтай байх” тухай шаардлагад нийцээгүй, Төсвийн тухай хуулийн 6 дугаар зүйлийн 6.1 дэх хэсгийн “Төсвийг …батлах …эрх бүхий байгууллага …нь төсвийн зарчмыг мөрдлөг болгож, хэрэгжүүлэх үүрэгтэй”, мөн зүйлийн 6.2.1-ийн “Төсвийн тогтвортой байдлын тухай хуульд заасан тусгай шаардлагыг хангах” гэснийг тус тус зөрчиж байна.
 
Ард иргэдийн амьдралд асар их дарамт, хүндрэл учруулж байгаа татвар, төсвийн бодлогоо анзаарч, хэт үрэлгэн зардлаа танаж засахын оронд урьд өмнө байгаагүй хэмжээний алдагдалтай төсвийг жил дараалан баталж, алдагдлыг улам нэмэгдүүлсээр байгаа нь улс орны эрх ашигт огт нийцэхгүй юм.
 
Монгол Ардын Нам 2016 оны сонгуулийн дараагаас өнөөг хүртэл төрийн эрхийг барихдаа төсвийн нийт алдагдлыг 9 гаруй их наяд төгрөгт хүргэж, 2016 онд хүлээж авсан 1.2 хувийн инфляцыг 9 хувьд хүргэн, ард иргэдийн амьжиргааг 8 пунктээр ядууруулсан хүнд нөхцөл бий болголоо. Өөрөөр хэлбэл эрх баригчдын хариуцлагагүй бодлого, үйл ажиллагаанаас үүдэлтэй инфляцын нэмэлт зардлыг халааснаасаа төлөх замаар төсвийн тэлэлт, төсвийн алдагдлын хор уршгийг зөвхөн иргэд нуруун дээрээ үүрч байна.
 
Түүнчлэн инфляцын түвшин 8-9 хувьд хүрэхийг гипер инфляц буюу хямралд тулсан босго үзүүлэлт гэж үздэг. Ийм эрсдэлтэй нөхцөлд эрх баригчид дүгнэлт хийж, инфляцыг бууруулах, иргэдийнхээ амьжиргааг дээшлүүлэх бодлого боловсруулж, хэрэгжүүлэх ёстой. Харамсалтай нь улам алдагдалтай төсөв батлах замаар инфляцын одоогийн байгаа өндөр түвшинг ирэх 3 жилд ч буулгаж чадахааргүй, өөрсдийн явцуу эрх ашгийг өнөөдөр гүйцэлдүүлж байвал улс орны маргаашийн амьдрал, ирээдүй огт хамаагүй мэт бодлого явуулж байгааг хүлээн зөвшөөрөх аргагүй юм.
 
Тиймээс Улсын Их Хурал төсвийн зардлаа эргэн нягталж, үр ашиггүй, үрэлгэн зардлуудыг танах, үүний дотор 2020 оноос эхэлж, 2021-2022 оныг хүртэл хугацаанд дамжин хэрэгжих барилга, арга хэмжээний зардлуудыг төсвөөс бүрэн хасах шаардлагатай байна.
 
3. Монгол Улсын Их Хурал 2016 оны 02 дугаар сарын 05-ны өдөр Ирээдүйн өв сангийн тухай хуулийг баталсан бөгөөд уг хууль 2017 оны 01 дүгээр сарын 01-ний өдрөөс мөрдөгдөж эхэлсэн. Энэхүү хууль нь нөхөн сэргээгдэхгүй эрдэс баялгаас төсөвт төвлөрүүлсэн орлогыг өнөө ба хойч үеийнхэнд тэнцвэртэй хуваарилах зарчмыг хэрэгжүүлэх зорилго бүхий онцгой ач холбогдолтой, бодлого, зарчмынх нь дагуу цаг алдахгүйгээр хэрэгжүүлбэл зохих хууль мөн.
 
Гэтэл Монгол Улсын 2020 оны төсвийн тухай хуулийг дагалдуулж Ирээдүйн өв сангийн тухай хуулийг дагаж мөрдөх журмын тухай хуульд “Корпорац бие даасан тогтвортой үйл ажиллагаа явуулах бүтэц, чадамжтай болох хүртэл сангийн хөрөнгийн удирдлагыг олон улсын банк, санхүүгийн байгууллагуудтай хамтран санхүү, төсвийн асуудал эрхэлсэн төрийн захиргааны төв байгууллага хэрэгжүүлнэ, “Сангийн хөрөнгийн удирдлагыг энэ хуулийн дагуу байгуулагдах Корпорац хэрэгжүүлнэ” гэсэн Ирээдүйн өв сангийн тухай хуулийн 13 дугаар зүйлийн 13.3 дахь хэсгийг Корпорац бие даасан тогтвортой үйл ажиллагаа явуулах бүтэц, чадамжтай болсноор дагаж мөрдөнө” гэсэн утга бүхий нэмэлт, өөрчлөлтийг оруулсан байх бөгөөд энэхүү нэмэлт, өөрчлөлт нь Ирээдүйн өв сангийн тухай хуулийг бүхэлд нь хэрэгжих бололцоогүй болгож, баялгаа зүй зохистой, тэнцвэртэй, ард иргэддээ хүртээмжтэй ашиглах гэсэн Монгол төрийн нэг чухал бодлогыг тасалдуулахад хүргэж байна.
 
Тухайлбал, Ирээдүйн өв сангийн тухай хуулийн 6 дугаар зүйлд заасан “Сангийн хөрөнгийн удирдлагыг хэрэгжүүлэхэд төрийн байгууллага, албан тушаалтнаас нөлөөлөхгүй, зааварчилгаа өгөхгүй байх, Сангийн хөрөнгийн удирдлагыг хэрэгжүүлэх, энэ хуульд зааснаар шалгаруулах, томилох, гэрээ байгуулах ажиллагааг хэрэгжүүлэхэд бусдын нөлөөнд автахгүй, хараат бус, бие даасан байх” зэрэг зарчим болон эдгээрийн хүрээнд хэрэгжих ёстой хуулийн бусад зохицуулалтууд энэхүү нэмэлт, өөрчлөлтийн хуулиар мөн чанараа бүрэн алдаж, хэрэгжих ямар ч бололцоогүй болж байна.
 
Монгол Ардын нам төрийн эрхийг авч, улс орныг удирдсанаас хойш 4 дэх жилээ үзэх гэж байна. Энэ хугацаанд төсвийн болон бусад бодлогоо оновчтой, үр ашигтай болгох чиглэлд анхаарч, ард түмэнд өгөөжтэй, улс оронд хэрэгтэй ийм хуулийг амьдралд хэрэгжүүлэх бүрэн боломжтой байсан. Гэтэл хуулийг хэрэгжүүлэх бус хугацаагүйгээр зогсоох буюу гацаах бодлого оруулж ирж байгаа нь хүлээн зөвшөөрөх аргагүй болгож байна.
 
Иймд Монгол Улсын Үндсэн хуулийн Гучин гуравдугаар зүйлийн 1 дэх хэсгийн 1, Монгол Улсын Ерөнхийлөгчийн тухай хуулийн 12 дугаар зүйлийн 8 дахь хэсгийг тус тус үндэслэн:
 
1. Монгол Улсын 2020 оны Төсвийн тухай хуулийн 2 дугаар хавсралтад заасан, 2020 оноос эхэлж 2021, 2022 оныг дамжин хэрэгжих, хоригийн хавсралтад дурдсан, 1.424.277.3 сая төгрөгийн төсөвт өртөг бүхий 386 барилга, арга хэмжээнд хэсэгчлэн,
 
2. Монгол Улсын 2020 оны Төсвийн тухай хуулийн 8 дугаар зүйлд заасан 1.828.930.3 сая төгрөгөөс 2020 оноос эхэлж 2021, 2022 оныг дамжин хэрэгжих барилга, арга хэмжээнд төсөвлөсөн 350,.846.7 сая төгрөгийг хасуулахаар тухай зүйлд хэсэгчлэн,
 
3. Монгол Улсын 2020 оны Төсвийн тухай хуулийг дагалдаж батлагдсан Нийгмийн даатгалын сангийн 2020 оны төсвийн тухай хуулийн 3, 4 дүгээр зүйлд нийгмийн даатгалын шимтгэлийн нэмэгдлээс төвлөрч, зарцуулагдах 174.2 тэрбум төгрөгийн хэмжээнд хэсэгчлэн,
 
4. Монгол Улсын 2020 оны Төсвийн тухай хуулийг дагалдаж батлагдсан Ирээдүйн өв сангийн тухай хуулийг дагаж мөрдөх журмын тухай хуульд нэмэлт, өөрчлөлт оруулах тухай хуульд бүхэлд нь тус тус хориг тавьж байна.
 
Хоригийг зохих хууль, журмын дагуу хэлэлцэн шийдвэрлэнэ үү”. 
 
Хавсралт 21 хуудастай. Монгол Улсын Ерөнхийлөгч Халтмаагийн Баттулга. 
 
Хавсралт 1, Хавсралт 2 гээд ийм объектуудын жагсаалттай ийм хориг байна. 
 
Танилцуулга дууслаа. 
 
Б.Чойжилсүрэн: Монгол Улсын Ерөнхийлөгчийн хоригтой холбогдуулан асуулттай. Үг хэлэх гишүүд дараа нь горим байна. Ж.Батзандан гишүүнээр асуулт тасалъя. Ж.Батзандан гишүүн асуултаа асууя. 
 
Ж.Батзандан: Монгол Улсын Ерөнхийлөгч Халтмаагийн Баттулгын 2020 оны төсвийг дагалдан гарсан хуулиудад тавьсан хоригийн тухай өнөөдөр хэлэлцэж байна. 
 
2020 оны төсвийн хүрээнд нийгмийн даатгалын шимтгэлийн 2 хувийн нэмэгдлээс 174 тэрбум орчим төгрөг төвлөрүүлэхээр тусгасныг Монгол Улсын Ерөнхийлөгч эсэргүүцэж хориг тавьсан байна. Энэ хоригийг ШИНЭ нам, Шударга иргэдийн нэгдсэн эвсэл үндэслэлтэй хориг байна гэж үзэж байгаа юм. Өнөөдөр эдийн засгийн нөхцөл байдал маш хүнд. Аж ахуйн нэгжүүд дампуурлын ирмэг дээр. Нийгмээрээ өрийн сүлжээнд орчихсон ийм үед ард иргэдийнхээ нуруун дээр татварын дарамт тохож нэмэгдүүлж улсын төсвийг бүрдүүлэх нь буруу гэж ШИНЭ нам үзэж байгаа юм. 
 
Яг бидний өмнө байгаа мэдээллээр 2019 оны байдлаар нийт 46 мянган ажил олгогч аж ахуйн нэгж, 19 мянга орчим иргэн нийгмийн даатгалын шимтгэлийн 176.0 тэрбумын өртэй байна. Өрөө төлж чадахгүй байна. Өнөөдөр аж ахуйн нэгжүүд маань шимтгэлийн өрөө төлж чадахгүй байхад дээрээс нь 2 хувийг нэмэгдүүлж 174.0 тэрбумын өрийг аж ахуйн нэгжүүд дээр, ажилтнууд дээр бичих гэж байгааг ШИНЭ нам эрс эсэргүүцэж байгаагаа илэрхийлье. Ерөнхийлөгчийн хоригийг хүлээж авах нь зүйтэй гэдэг байр суурьтай байгаагаа илэрхийлье. 
 
Хоёр дахь асуудал. 2020 оны төсвийг батлахдаа 2 их наядын алдагдалтай төсөв баталсан. Монгол Улсын түүхэнд бараг хамгийн өндөрт орох алдагдал. 
 
Ер нь Монгол Ардын нам, эрх баригч нам 2016 оны сонгуульд орохдоо татвар, хураамж нэмэхгүй гэж, өр нэмэхгүй гэдэг амлалт өгч сонгуульд орсон юм. Гэтэл сүүлийн гурав, дөрөвхөн жилийн дотор Монгол Улсын өрийг 9 их наядаар эрх баригч нам нэмэгдүүлсэн байна. 9 их наядаар. 3 тэрбум доллараар. 2016 онд юу ярьснаа манай эрх баригч нам мартчихсан явж байгаа. 
 
Өрийг үндэслэлгүйгээр нэмэгдүүлдэг. Улсын төсвийн алдагдлыг үндэслэлгүйгээр нэмдэг энэ байдлыг таслан зогсооно гэж эрх баригч нам 2016 оны сонгуульд орж 65 суудал авсан. 
 
2020 он, 2019 он бол удахгүй долоохон сарын дараа сонгууль болох гэж байгаа учраас 2020 оны төсөв бол сонгуулийн төсөв болсон гэж Монгол Улсын Ерөнхийлөгч харж хоригоо тавьсан байна. Хэдхэн жилийн өмнө одоо энд сууж байгаа эрх баригч намын нөхдүүд маань Ардчилсан намынхныг шүүмжилж байсан. Сонгуулийн төсөв хийлээ гэж. Төсвийн алдагдлыг нэмэгдүүллээ гэж. Гэтэл яг Ардчилсан намынхаа өмнөх алдааг одоо өөрсдөө давтаад сууж байна. 
 
Монгол Улсын Ерөнхийлөгч маань хориг тавьсан байна. Алдаагаа засъя гэж. Олон жил үргэлжилсэн төсвийн гажуудлыг, завхралыг засъя гэж хориг тавьсан байна. Ерөнхийлөгчийн хоригийг ШИНЭ нам хүлээж авах нь зүйтэй гэдэг байр суурьтай байгаагаа илэрхийлье. 
 
Б.Чойжилсүрэн: Ж.Батзандан гишүүн асуулт биш, санал хэлэх шиг боллоо. Тийм ээ. 
 
Би нэг санал хэлье. Үг хэлье. Ж.Батзандан гишүүн ээ. Жишээлбэл, энэ 2 их наяд 74.0 тэрбумын алдагдалтай баталсан гээд байгаа. 2020 оны төсвийг. Энэний чинь 1.2 их наяд орчмыг нь дандаа нөгөө 30-аад жилийн хугацаанд хэрэгжих нэн хөнгөлөлттэй зээлүүдийг авч хэрэгжүүлж байгаа. Гадаад зээлийн ашиглалт гэж нэрлэдэг. 
 
Хоёрдугаарт нь, хөтөлбөрийн хүрээнд, одоо Валютын сангийн хөтөлбөрийн хүрээнд 20 жилээс дээш хугацаатай, жилийн хүү нь 1 хувиас бага хүүтэй ийм алдагдлаар санхүүжүүлж явж байгаа. Өнгөрсөн 2016 оныг хүртэл, дуустал хэмжээний ийм асуудал байхгүй. 
 
Тэгэхээр наадах чинь яагаад энэ алдагдлыг. Огцом бууруулж бас болно л доо. Алдагдлыг огцом бууруулах юм бол эдийн засгийн өсөлтөд чинь нөлөөлөх гээд байгаа учраас энэ нэн хөнгөлөлттэй зээлүүдийг хөтөлбөрийн хүрээндээ авсан энэ зээлүүдээр санхүүжүүлээд төсвийн алдагдлыг яваад эдийн засгаа тэлье гэсэн ийм бодлогын хүрээнд л энэ батлагдсан шүү дээ. 
 
Тийм учраас танд очсон мэдээлэл бас жаахан ташаа байна гэдгийг бас хэлье. 
 
Гишүүд асуулт асууж, хариулт авлаа. Үг хэлэх гишүүдийн нэрсийг авъя. Ж.Батзандан гишүүнээр тасалъя. Ч.Хүрэлбаатар гишүүн үгээ хэлье. 
 
Ч.Хүрэлбаатар: Баахан юм сонслоо. Ихэнх нь худлаа л даа. Төсвийн алдагдлыг дотоодын нийт бүтээгдэхүүний 17.5 хувьд хүргэж байсан хүн одоо төсвийг өнөөдөр шүүмжлээд сууж байгаа. Хүн нэг нүүрэндээ л амьдаръя л даа. 
 
Дээр нь төсөв батлагдаж байсан, батлуулах үедээ орж ирж байсан төсвийн алдагдлуудыг нэмээд 9 их наядаар алдагдалтай төсөв баталсан гээд хэлж байна. 
 
2018 онд чинь бид нар төсвийн алдагдлыг 2.2 их наядаар төлөвлөж батлаад гүйцэтгэлээрээ 27.9 тэрбум төгрөгийн ашигтай төсөв гарсан шүү дээ. Тэгэхээр тоон дээр тоглож ингэж худлаа яриад хэрэггүй. Нэгдүгээрт. 
 
Хоёрдугаарт, хуулийг худлаа бас тайлбарлаж ярихаа болих хэрэгтэй. Төсвийн алдагдлыг дотоодын нийт бүтээгдэхүүний 2 хувь байх ёстой байтал 5.1 хувь болгож баталлаа гэж сая уншиж байх юм. Тэнд. Миний зүүн гар талд. Тэгээд хуулиа бас мэдэх хэрэгтэй. Нэгэнт хууль ишилж байгаа юм чинь тэрийгээ сайн унших хэрэгтэй. Уншсанаа бас ойлгох хэрэгтэй. 
 
2 хувь гэдэг чинь 2023 оноос хэрэгжиж эхлэх тухай байхгүй юу. Он оноор нь ингээд заагаад өгчихсөн. 2020 онд дотоодын нийт бүтээгдэхүүний 5.1 хувь байна гээд заагаад өгчихсөн. Тэрийг хууль дээр байгаа заалтыг ингээд буруу тайлбарлаж олон нийтэд худлаа мэдээлэл өгөх шаардлага ерөөсөө байж болохгүй шүү дээ. Тэрийг би хэлмээр байна. 
 
Хоёрдугаарт, нийгмийн даатгалын шимтгэлийн 2 хувь. Нөгөө их гоё нэртэй бондуудыг авсан. Дөрөв таван төсөвтэй явж. Замбараагүй. Төсвийн сахилга батгүй. Юу дураараа хийж. Төсвийн алдагдлыг дотоодын нийт бүтээгдэхүүний 17 хувь хүргэж байх үедээ одоо бий болгосон өрийг асуудлуудыг энэ дээр бид нар бас ярих л учиртай шүү дээ. Тэр банкууд дээр байгаа нийгмийн даатгалын шимтгэл гэж ярьж байна. Сангийн мөнгө. 
 
Энэ чинь үндсэндээ 2013, 2014, 2015 онд л зуу, зуун тэрбум төгрөгөөр байршчихсан. Дараа нь энэ мөнгөө авах гээд оролдоод дийлэхгүй ийм л байгаа зүйл шүү дээ. 
 
Тэгэхээр бид нар энэ дээр ингэж тоогоор үг хэлж тоглож, бас хоосон улс төржиж болохгүй л дээ. Байгаа юмыг байгаагаар нь хараад явах ёстой. Тэгээд өрөө төлж чадахгүй учраас Олон Улсын Валютын Сангийн хөтөлбөрт ороод 2017 оны 4 сарын 14-нд Улсын Их Хурлаар энийг баталсан. Түүнээс биш У.Хүрэлсүхийн Засгийн газар татвар нэмж орж ирсэн юм ширхэг ч байхгүй ээ гэдгийг би бүр энд хариуцлагатай хэлмээр байгаа юм. 
 
Татвар нэмсэн юм ширхэг ч байхгүй. Тэгээд өр төлж чадахгүй болохоороо улсаараа хандив гуйж байсан аа ч бид нар бас сайн санах хэрэгтэй. Тэр чинь одоо эргээд Олон Улсын Валютын Сангийн хөтөлбөр хамаагүй гээд нулимаад ингэж сууж бас болохгүй л дээ. Яг хэдүүлээ бол. Бас ичих нүүр гэж бас байх ёстой шүү дээ бидэнд. 
 
Б.Чойжилсүрэн: Ж.Батзандан гишүүн үгээ хэлье. 
 
Ж.Батзандан: Би хэлэхээс өмнө Ерөнхийлөгчийн Тамгын газрын дарга бас Сангийн сайдын хариултад хариулах нь зүйтэй байх. Хориг дээр бичигдсэн тоо баримтууд үнэн гэдэгт би итгэж цаасан дээр тулгуурлаж ярьж байгаа юм. 
 
2016 оноос хойш баталсан улсын төсвүүдийн алдагдлын нийлбэр нь 9 их наяд хүрлээ гэж бичсэн байна. Би бол энийг үнэн гэж ойлгож байна. Хуульд заасан 2 хувийн алдагдлыг хэтрүүлж баталлаа гэж бичсэн байна. Би бол Ерөнхийлөгчдөө итгэж байна. Ерөнхийлөгч хажуудаа олон хуулийн зөвлөхүүд ажиллуулдаг учраас худлаа хэлэх боломжгүй субъект гэж би ойлгож байгаа. 
 
Нийгмийн даатгалын шимтгэлийн 2 хувийн нэмэгдлийг Ерөнхийлөгч эсэргүүцэж байна. Хориг тавьж байна. 2 хувиар нэмэгдүүлсэн хууль баталсныг үнэн гэж би ойлгож байгаа. 
 
Тэгэхээр Ерөнхийлөгч эсэргүүцэхийн тулд эсэргүүцэж байгаа гэж би ойлгохгүй байна. Хориг тавих дуртай учраас хориг тавьж байна гэж би ойлгохгүй байна. Монгол Улсын төрийн тэргүүний эрх баригчийн явуулж байгаа бодлогын алдааг засахын тулд тавьж байгаа хоригийг эрүүлээр хүлээж авах нь зүйтэй байх гэж би та бүхэнд санал хэлье. 
 
Ер нь энэ Төсвийн тогтвортой байдлын тухай хуулийг эрх баригч нам болгон гарч ирээд л өөрчилдөг юм шүү дээ. Өөртөө зориулж л өөрчилдөг. 2020 онд төсвийн алдагдлыг 2 хувьтай байлгая. 2021 оноос хойш тэд болгоё ч гэдэг юм уу ингэж л өөрчилдөг муу зуршилтай л даа. Тэгэхээр энэ алдаагаа засаач ээ гэж Монгол Улсын Ерөнхийлөгч Халтмаагийн Баттулга хориг тавьсан байна. ШИНЭ намын хувьд, Шударга иргэдийн нэгдсэн эвслийн хувьд хоригийг хүлээж авах нь зүйтэй гэдэг байр сууриа бас дахин хэлэхийг хүсэж байна. 
 
Б.Чойжилсүрэн: Ерөнхийлөгчийн хоригтой холбогдуулан гишүүд үг хэлж дууслаа. Санал хураалт явуулъя. 
 
Гишүүдэд нэг тайлбар уншаад танилцуулчихъя. Монгол Улсын Их Хурлын чуулганы хуралдааны дэгийн тухай хуулийн Гучин нэгдүгээр зүйлийн 31.6 дахь хэсэгт Байнгын хорооны болон нэгдсэн хуралдаанд оролцсон гишүүдийн гуравны хоёр буюу 66.6 хувь нь хоригийг хүлээж аваагүй бол хууль, Улсын Их Хурлын бусад шийдвэр хүчин төгөлдөр үлдэнэ гэсэн ийм нэг заалт байгаа юм байна. 
 
Хоёр дахь тайлбар нь. Монгол Улсын Их Хурлын чуулганы хуралдааны дэгийн тухай хуулийн Гучин нэгдүгээр зүйлийн 31.8 дахь хэсэгт Ерөнхийлөгчийн хоригийг хүлээн зөвшөөрсөн бол хууль, Улсын Их Хурлын бусад шийдвэрийг бүхэлд нь буюу зарим хэсгийг хүчингүй болгож шаардлагатай гэж үзвэл зохих нэмэлт, өөрчлөлт оруулах тухай хууль, Улсын Их Хурлын бусад шийдвэрийн төслийг хэлэлцэн баталж болно гэж. Байнгын хорооны хувьд. 
 
Гурав дахь тайлбар нь. Монгол Улсын Их Хурлын чуулганы хуралдааны дэгийн тухай хуулийн Гучин нэгдүгээр зүйлийн 31.9 дэх хэсэгт Ерөнхийлөгчийн хоригийг хүлээж авсантай холбогдуулан хууль, Улсын Их Хурлын бусад шийдвэрт нэмэлт, өөрчлөлт оруулах бол холбогдох шийдвэрийн төслийг холбогдох Байнгын хороо боловсруулж нэгдсэн хуралдаанд оруулах бөгөөд уг төслийн талаар Засгийн газар холбогдох бусад байгууллагаас санал авахыг шаардахгүй гэсэн ийм хуулийн зохицуулалт байгаа юм байна. 
 
Ингээд гишүүдэд санал хураалт явуулъя. Уншиж танилцуулъя. 
 
Монгол Улсын 2020 оны төсвийн тухай хуулийн хоёрдугаар хавсралтад хэсэгчлэн тавьсан Монгол Улсын Ерөнхийлөгчийн хоригийг хүлээж авах нь зүйтэй гэсэн томьёоллоор санал хураалт явуулъя. Санал хураалт. Санал хураалтыг хүчингүй болгоё. 
 
Санал хураалтыг хүчингүй болгоод дахиж. Гишүүд ээ. Анхааралтай сонсож бай. Нэгдүгээр санал хураалт шүү. 
 
Монгол Улсын 2020 оны төсвийн тухай хуулийн хоёрдугаар хавсралтад хэсэгчлэн тавьсан Монгол Улсын Ерөнхийлөгчийн хоригийг хүлээж авах нь зүйтэй гэдэг томьёоллоор санал хураалт явуулъя. Дэмжье гэсэн томьёоллоор санал хураалт явуулж байгаа шүү. Санал хураалт. 
 
Санал хураалтад 10 гишүүн оролцож, санал 10.0 хувиар дэмжигдсэнгүй. 
 
Хоёр дахь санал хураалт. Гишүүд ээ. Монгол Улсын 2020 оны төсвийн тухай хуулийн 8 дугаар зүйлд хэсэгчлэн тавьсан Монгол Улсын Ерөнхийлөгчийн хоригийг хүлээж авах нь зүйтэй гэсэн томьёоллоор санал хураалт явуулъя. Санал хураалт. Бас нөгөө хавсралт нь. 
 
Энэ 8 дугаар зүйлийг би уншаад танилцуулчихъя. Санал хураалтыг хүлээлгэж байгаарай. Төсвийн батлагдсан хуулийн 8 дугаар зүйл нь. 
 
Монгол Улсын төсвийн хөрөнгөөр 2020 оны төсвийн жилд санхүүжүүлэх хөрөнгө оруулалтын төсөл, арга хэмжээ, барилга байгууламжийн дүнг 1 их наяд 828 тэрбум 930.3 сая төгрөгөөр баталсугай гэсэн ийм заалт байгаа юм байна. Санал хураалтыг явуулъя. Дэмжье гэдгээр. 
 
Санал хураалтад 10 гишүүн оролцож, санал 10.0 хувиар дэмжигдсэнгүй.
 
Гурав дахь санал хураалт. Монгол Улсын 2020 оны төсвийн тухай хуулийн хамт батлагдсан Ирээдүйн өв сангийн тухай хуулийг дагаж мөрдөх журмын тухай хуульд нэмэлт, өөрчлөлт оруулах тухай хуульд бүхэлд нь тавьсан Монгол Улсын Ерөнхийлөгчийн хоригийг хүлээж авах нь зүйтэй гэсэн томьёоллоор санал хураалт явуулъя. Санал хураалт. 
 
Санал хураалтад 10 гишүүн оролцож, санал 30.0 хувиар дэмжигдээгүй. 
 
Дөрөв дэх санал хураалт. Энэ Ерөнхийлөгчийн тавьсан хоригийн дөрөв дэх заалт нь ийм байгаа шүү. Гишүүд ээ. Гурав дахь заалтаараа. Монгол Улсын 2020 оны төсвийн тухай хуулийг дагаж батлагдсан Нийгмийн даатгалын сангийн 2020 оны төсвийн тухай хуулийн 3, 4 дүгээр зүйлд нийгмийн даатгалын шимтгэлийн нэмэгдлээс төвлөрч зарцуулагдах 174.2 тэрбум төгрөгийн хэмжээнд хэсэгчлэн гэсэн ийм хоригийн заалттай. 
 
3 дугаар заалт нь бол Та бүхэн мэдэж байгаа. Нийгмийн даатгалын сангийн тухай хуулиар Нийгмийн даатгалын санд 2020 оны төсвийн жилд төсвийн ерөнхийлөн захирагчийн төвлөрүүлэх орлогын хэмжээг доор дурдсанаар баталсугай гээд 2.6 их наяд төгрөгийг баталсан. Орлогын хэмжээ нь. 
 
4 дүгээр зүйл нь зарлагын хэмжээг нь Нийгмийн даатгалын сангаас 2020 оны төсвийн жилд төсвийн ерөнхийлөн захирагчид доор дурдсан төсөвт зарцуулах эрх олгосугай гээд 2 их наяд 510.0 тэрбум төгрөгийн зарцуулах эрхийг олгосон ийм хоёр заалт байгаа. 
 
Энэ хоёр заалт Ерөнхийлөгчийн хоригт нэг заалтаар орж ирсэн боловч Улсын Их Хурлын чуулганы хуралдааны дэгийн тухай хуулийн 31.5 дээр ийм зохицуулалт байгаа юм байна. Гишүүд энэ хуулийн 31.4-т заасны дагуу үг хэлсний дараа Ерөнхийлөгчийн хоригийг хүлээн авах эсэх асуудлаар ил санал хураалт явуулах бөгөөд хэрэв хууль, Улсын Их Хурлын бусад шийдвэрийн зарим хэсэгт хориг тавьсан бол тухайн зүйл, заалт нэг бүрээр санал хураалт явуулж дүнг танилцуулна гэсэн ийм зохицуулалт байгаа учраас 3, 4 дүгээр заалтыг тусад нь салгаж санал хураалт явуулъя. 
 
Санал хураалт. Гишүүд ээ. Нийгмийн даатгалын сангийн 2020 оны төсвийн тухай хуулийн 3 дугаар зүйлд хэсэгчлэн тавьсан Монгол Улсын Ерөнхийлөгчийн хоригийг хүлээж авах нь зүйтэй гэсэн томьёоллоор санал хураалт явуулъя. Санал хураалт. 
 
Санал хураалтад 10 гишүүн оролцож, санал 60.0 хувиар дэмжигдлээ. 
 
Тав дахь санал хураалт. Хүлээж авчихаж байна шүү дээ. Авчихаж байгаа байхгүй юу. Гуравны нэгээс дээш авч байгаа шүү. Авна шүү дээ энэ чинь. Авчихсан. 
 
Тав дахь санал хураалт. Нийгмийн даатгалын сангийн 2020 оны төсвийн тухай хуулийн 4 дүгээр зүйлд хэсэгчлэн тавьсан Монгол Улсын Ерөнхийлөгчийн хоригийг хүлээж авах нь зүйтэй гэсэн санал. Сая орлогыг нь. Одоо зарлагыг нь. Ойлгомжтой юу? Гишүүд ээ. Санал хураалт явууллаа шүү. Санал хураалт. Дэмжье гэдгээр санал хураалт. 
 
Санал хураалтад 10 гишүүн оролцож, санал 50.0 дэмжигдлээ. 
 
Энэ чинь Байнгын хороо хоригийг хүлээгээд авчихлаа гэсэн үг шүү дээ. Нийгмийн даатгалын сангийн тухайд. Зарлагаа бас орлоготойгоо. 
 
Санал хураалт явуулж дууслаа. Гишүүд ээ. Хүлээж бай. Ч.Хүрэлбаатар гишүүн ээ хүлээж бай. 
 
Чуулганы нэгдсэн хуралдаанд оруулж хэлэлцүүлэх Ерөнхийлөгчийн хоригийн тухай Улсын Их Хурлын тогтоолын төслийг Та бүхэнд уншиж танилцуулъя. 
 
Байнгын хорооноос ийм тогтоол гарах юм байна. Уншаад танилцуулчихъя. Монгол Улсын Их Хурлын чуулганы хуралдааны дэгийн тухай хуулийн Гучин нэгдүгээр зүйлийн 31.1 дэх хэсгийг үндэслэн Монгол Улсын Их Хурлаас ТОГТООХ нь: 
 
1.Улсын Их Хурал 2019 оны 11 дүгээр сарын 13-ны өдөр баталсан Монгол Улсын 2020 оны төсвийн тухай хуулийн хоёрдугаар хавсралтад заасан 2020 оноос эхэлж 2021, 2022 онд дамжин хэрэгжих төсөл арга хэмжээнд хэсэгчлэн, мөн хуулийн 8 дугаар зүйлд заасан 1 их наяд 828 тэрбум 930.3 сая төгрөгийн санхүүжилтээс уг төсөл, арга хэмжээний 2020 онд санхүүжих нийт дүнг хасуулахаар хэсэгчлэн тавьсан Монгол Улсын Ерөнхийлөгчийн хоригийг хүлээн авах боломжгүй гэж үзсүгэй. 
 
2.Улсын Их Хурал 2019 оны 11 дүгээр сарын 13-ны өдөр баталсан Ирээдүйн өв сангийн тухай хуулийг дагаж мөрдөх журмын тухай хуульд нэмэлт, өөрчлөлт оруулах тухай хуульд бүхэлд нь тавьсан Ерөнхийлөгчийн хоригийг хүлээн авах боломжгүй гэж үзсүгэй. 
 
3.Улсын Их Хурал 2019 оны 11 дүгээр сарын 13-ны өдөр баталсан Нийгмийн даатгалын сангийн 2020 оны төсвийн тухай хуулийн 3, 4 дүгээр зүйлээр батлагдсан Нийгмийн даатгалын сангийн орлогоос нийгмийн даатгалын шимтгэлийн нэмэгдлээс төвлөрч зарцуулахаар тооцоологдсон 174.2 тэрбум төгрөгийн хэмжээнд хэсэгчлэн тавьсан Монгол Улсын Ерөнхийлөгчийн хоригийг хүлээн авсугай. 
 
Энэ тогтоолын баталсан өдрөөс нь дагаж мөрдсүгэй гэсэн ийм тогтоол дагаж орох юм байна шүү. Гишүүд ээ. 
 
Ерөнхийлөгчийн хоригийг хэлэлцсэн талаар Төсвийн байнгын хорооноос санал, дүгнэлт гарна. Нэгдсэн чуулганд Н.Амарзаяа гишүүн та танилцуулчих уу? За Н.Амарзаяа гишүүн танилцуулъя. 
 
Монгол Улсын 2020 оны төсвийн тухай болон Нийгмийн даатгалын сангийн 2020 оны төсвийн тухай хуульд хэсэгчлэн хамт батлагдсан Ирээдүйн өв сангийн тухай хуулийг дагаж мөрдөх журмын тухай хуульд нэмэлт, өөрчлөлт оруулах тухай хуульд бүхэлд нь тавьсан Монгол Улсын Ерөнхийлөгчийн хоригийг хэлэлцэж дууслаа. 
 
Дараагийн асуудалд оръё. 
 
Хоёр. Монгол Улс, Олон улсын хөгжлийн ассоциаци хооронд байгуулах “Улаанбаатар хотын цэвэр агаар төсөл”-ийн Нэмэлт санхүүжилтийн хэлэлцээр /Засгийн газар 2019.12.02-ны өдөр ирүүлсэн, зөвшилцөх, санал, дүгнэлтээ Аюулгүй байдал, гадаад бодлогын байнгын хороонд хүргүүлнэ/
 
Монгол Улс, Олон улсын хөгжлийн ассоциаци хооронд байгуулах “Улаанбаатар хотын цэвэр агаар төсөл”-ийн Нэмэлт санхүүжилтийн хэлэлцээр. Засгийн газар 2019 оны 12 дугаар сарын 02-ны өдөр ирүүлсэн. Зөвшилцөх асуудлыг хэлэлцье. Санал, дүгнэлтээ Аюулгүй байдал, гадаад бодлогын байнгын хороонд хүргүүлнэ. 
 
Ажлын хэсэг байгаа юм байна. Ч.Хүрэлбаатар Сангийн сайд, Ж.Батбаясгалан Нийслэлийн Засаг даргын Хөгжлийн бодлогын асуудал хариуцсан нэгдүгээр орлогч, И.Батхүү Сангийн яамны Хөгжлийн санхүүжилтийн газрын дарга, Г.Энхтайван Эрчим хүчний яамны Бодлого, төлөвлөлтийн газрын дарга, Х.Галымбек Нийслэлийн Агаарын бохирдолтой тэмцэх газрын дарга, Б.Пүрэвжав Нийслэлийн Засаг даргын Тамгын газрын Төсөл, хөтөлбөрийн хяналт, зохицуулалтын хэлтсийн дарга, Г.Өлзийжаргал Сангийн яамны Хөгжлийн санхүүжилтийн газрын ахлах зөвлөх, Ц.Мөнхдэлгэр Сангийн яамны Хөгжлийн санхүүжилтийн газрын мэргэжилтэн, Н.Баяртогтох Улаанбаатар цэвэр агаарын төслийн зохицуулагч, Д.Цэндсүрэн Улаанбаатар цэвэр агаарын төслийн зөвлөх гэсэн ийм ажлын хэсэг байгаа юм байна. 
 
Хэлэлцээрийн төслийн талаар Сангийн сайд Ч.Хүрэлбаатар танилцуулъя. Ч.Хүрэлбаатар сайдын микрофон. 
 
Ч.Хүрэлбаатар: Байнгын хорооны дарга, Улсын Их Хурлын эрхэм гишүүд ээ, 
 
Улаанбаатар хотын цэвэр агаар төслийн Дэлхийн банкны 15.0 сая ам.долларын хөнгөлөлттэй зээлийн санхүүжилтээр 2012 оноос өнөөг хүртэл хэрэгжиж байгаа билээ. 
 
Энэхүү төслийн үндсэн зорилго нь гэр хорооллын хэрэглэгчдийг утаа бага гаргадаг халаалтын хэрэгслүүдээр хангах, улмаар хөгжлийн түншүүдтэй хамтран Улаанбаатар хотын утааг бууруулах зорилгоор дунд хугацаанд зорилтот арга хэмжээнүүдийг авч хэрэгжүүлэхэд чиглэсэн ба төсөл хэрэгжих хугацаанд гэр хорооллын айл өрхийн галлагаатай үүдэлтэй нарийн ширхэг тоосонцор PM2.5-ыг бууруулах зорилгоор богино хугацаат дараах арга хэмжээнүүдийг авч хэрэгжүүлж тодорхой ахиц дэвшил гаргасан. 
 
Төслийн хэрэгжилтийн хугацаанд хамгийн сайн үр нөлөө үзүүлсэн арга хэмжээнүүдийг өргөтгөн цар хүрээ болон ашиг хүртэгсдийн тоог нэмэгдүүлэх зорилгоор Улаанбаатар хотын цэвэр агаар төсөлд Дэлхийн банкны олон улсын хөгжлийн ассоциациас 12.0 сая ам.долларын хөнгөлөлттэй зээлийн нэмэлт санхүүжилт олгохоор харилцан тохиролцоод байна. 
 
Дэлхийн банкнаас олгож буй санхүүжилтийн нөхцөлийг дурдвал эргэн төлөгдөх хугацаа 30 жил. Үүнд, үндсэн зээлийн төлбөрөөс чөлөөлөгдөх хугацаа 5 жил, зээлийн хүү 1.25, бусад шимтгэл 1.25 байна. 
 
Төслийн нэмэлт санхүүжилтийн хөрөнгөөр хэрэгжүүлэх үйл ажиллагаанд Монгол Улсын Засгийн газрын 2017 оны 98 дугаар тогтоолоор батлагдсан Агаар орчны бохирдлыг бууруулах үндэсний хөтөлбөрийг хэрэгжүүлэх арга хэмжээний төлөвлөгөөнд тусгагдсан гэр хорооллын айл өрхийг цахилгаан халаагуур ашиглах техникийн боломжийг бүрдүүлэх, гэр байшин, сууцны дулаан алдагдлыг бууруулах, халаалтын зуухыг буулгах, түүхий нүүрсний хэрэглээг хориглох, хот суурин газрын дулаан хангамж, шугам сүлжээг өргөтгөх, шинээр дулааны эх үүсвэр барих ажлыг үе шаттай эхлүүлэх, хямд өртөгтэй орон сууцны хөтөлбөрийг хэрэгжүүлэх зэрэг арга хэмжээнүүд орж байгаа. 
 
Төслийн үр дүнд гэр хорооллын 5 мянга орчим айлын яндан болон нийслэлийн өмчит халаалтын зуухнуудаас ялгарах хорт утааг бууруулснаар нийслэлийн агаарын чанарыг сайжруулахад хувь нэмэр оруулна. 
 
Нийслэлийн Засаг даргын Тамгын газраас гэр хороололд барьж байгуулах дэд бүтцийн төвийн үйл ажиллагаатай төслийн зорилго хэрэгжилтийг уялдуулснаар 200 орчим айлыг бие даасан инженерийн хангамжтай тохилог амины орон сууцанд амьдрах боломжийг бүрдүүлж гэр хорооллын оршин суугчдад амьдралын сайн жишгийг нэвтрүүлнэ. 
 
Төслийн нэмэлт санхүүжилтийг Дэлхийн банкны захирлуудын зөвлөлийн 2019 оны 9 дүгээр сарын 30-ны өдрийн хуралдаанаар хэлэлцэн баталсан бөгөөд Засгийн газрын хуралдаанаар 2019 оны 11 дүгээр сарын 19-ний өдөр хэлэлцэн дэмжсэн болно. 
 
Иймд Монгол Улс, Олон улсын хөгжлийн ассоциаци хооронд байгуулах Нэмэлт санхүүжилтийн хэлэлцээрт гарын үсэг зурах асуудлыг хэлэлцэн шийдвэрлэж өгнө үү. Баярлалаа. 
 
Б.Чойжилсүрэн: Хэлэлцээрийн төсөлтэй холбогдуулаад асуулт асуух гишүүдийн нэрсийг авъя. Ж.Батзандан гишүүнээр тасалъя. Б.Баттөмөр гишүүнээр тасалъя. Ж.Батзандан гишүүн асуулт асууя. 
 
Ж.Батзандан: Дэлхийн банкнаас Улаанбаатарын агаарын чанарыг сайжруулах чиглэлд төсөл хэрэгжүүлээд нэлээд удаж байгаа. Монгол Улсын Засгийн газраас ч нэлээдгүй мөнгө олон зуун тэрбум төгрөг Улаанбаатарын утааг арилгах чиглэлд зарцуулсан байгаа. 
 
Иргэд олон түмэн, мөн хууль хяналтын байгууллага дээр ч үүнтэй холбогдуулж агаарын чанарыг сайжруулахад зарцуулсан мөнгөнөөс идэж уусан, Улаанбаатарын утаатай тэмцэнэ гэдэг нэрээр төсвийн олон зуун тэрбум төгрөгийг үрэн таран хийж байна гэдэг хэл ам, хэрэг маргаан тасрахгүй байгаа. 
 
Тэгэхээр олон төсөл, хөтөлбөр хэрэгжиж байгаа. Тэгэхээр тэрний нэг нь бол танай хөтөлбөр юм. Хөтөлбөрийн хэрэгжилтийг хангаж ажиллаж байгаа байгууллагууд, гарч байгаа үр дүнгээ хэрхэн яаж дүгнэж байна вэ? Яг танай төслөөр өнөөдрийг хүртэл хэдэн тэрбумыг, Улаанбаатар хотын ямар ямар хороодод хэдэн айлд яаж зарцуулав гэдгээ надад нэгдүгээрт тайлбарлаж өгөөч. Одоо авах гэж байгаа 12 сая доллараа яг Баянзүрх дүүргийн хэд хэддүгээр хороодод, аль эсвэл Улаанбаатар хотын аль хэсэгт хэрэгжүүлэх гэж байна вэ гэдгээ тодорхой хэлж өгөөч ээ. Олон улсын төсөл хөтөлбөр нэрээр мөнгө батлуулж авдаг. Салбарын сайд нь өөрийнхөө хороо, хоринд аваачаад хэрэгжүүлсэн болоод мөнгө угаадаг хэлбэр олон жил үргэлжилж байгаа. Тэгэхээр танай төсөл хөтөлбөрийн гүйцэтгэл ямар байгаа талаар тодорхой мэдээллийг олон түмэнд хүргэж өгөөч ээ гэж хүсэж байна. 
 
Б.Чойжилсүрэн: Хэддүгээр микрофон. Ажлын хэсэг. 3 дугаар микрофон хариулъя. Нэрээ хэлээд хариулаарай. 
 
Ж.Батбаясгалан: Ж.Батзандан гишүүний асуултад хариулъя. Нийслэлийн Засаг даргын нэгдүгээр орлогч Ж.Батбаясгалан. 
 
Нийтдээ өнгөрсөн хугацаанд 15 сая долларын хөнгөлөлттэй зээлийг 2012 оноос хойш хэрэгжүүлж байгаа. Үүнтэй холбогдуулаад энэ зээлийн зэрэглэлээсээ хамаараад нийтдээ 13.5 сая долларыг зарцуулсан. 
 
2012-2016 онд нийтдээ 10.7 сая долларыг нь зарцуулсан. 2016-2019 онд 2.8 сая долларыг нь зарцуулсан. Үүнтэй холбогдуулаад төслийн хүрээнд хийгдсэн томоохон ажлуудыг би танд дурдаж хэлж өгье. 
 
2013-2015 онуудад гэр хорооллын нийтдээ 40 мянга 813 айл өрхөд бүрэн шаталттай сайжруулсан зуухыг яг энэ санхүүжилтийн дэмжлэг буюу дотациар олгосон байгаа. Үүнтэй холбогдуулаад яг энэ шаталтаас үүсдэг PM2.5 буюу нарийн ширхэгт тоосонцор 20 орчим хувиар буурсан гэсэн дүгнэлт өгсөн. 
 
Зуух туршилтын лаборатори, Зуух хөгжлийн төвийг байгуулахад Шинжлэх ухаан, технологийн их сургуультай хамтарч ажилласнаар энэ дотооддоо бүрэн шаталттай сайжруулсан зуух үйлдвэрлэх энэ боломжийг бас бүрдүүлсэн гэж дүгнэж байгаа. Ингэснээр импортын зуухыг орлох, ажлын байрыг нэмэгдүүлэх ийм нөхцөл бүрдсэн гэж энэ тайланд дурдагдаж байгаа. Дунд болон урт хугацааны агаарын бохирдлыг бууруулах бодлогын суурь баримт бичгүүдийг стратеги, техник, эдийн засгийн үндэслэлүүдийг энэ зардлын хүрээнд шийдвэрлэсэн. Төлбөрийн чадварт нийцсэн орон сууцны стратеги. Улаанбаатар хотын ногоон байгууламжийг нэмэгдүүлэх, хөрөнгө оруулалтын техник, эдийн засгийн үндэслэл, төвлөрсөн дулаан хангамжийн үр ашгийг нэмэгдүүлэх техник, эдийн засгийн үндэслэл, дулааны цахилгаан станцуудын болон үнсэн сангаас ялгарах бохирдлыг бууруулах энэ техник, эдийн засгийн үндэслэл гэж. 
 
2016-2019 онуудад нийслэлийн 6 дүүргийн 9 цэцэрлэгийн барилгын дулаан алдагдлыг бууруулах энэ ажил, засвар шинэчлэлтийн ажлыг хийж гүйцэтгэсэн. 
 
2017-2019 онуудад гэр хорооллын 474 айлын байшин сууцны дулаан алдагдлыг бууруулах, түлшний хэрэглээг бууруулах “Дулаалга” аян зохион байгуулсан. 
 
Айл өрхийн энэ байшин сууцны “Дулаалга” аяны хүрээнд дулаалснаар нийтдээ түлшний нийт хэрэглээний 50 хувь хүртэл бууруулж байгаа. Тийм учраас энэ Дэлхийн банкны хэлэлцээр…
 
Б.Чойжилсүрэн: Ж.Батбаясгалан. Товч товч. 
 
Ж.Батбаясгалан: Цэцэрлэгийн нийтдээ 1500 анги, танхимд. Та бүхэн мэдэж байгаа. Ноднин дотоод агаарын чанарыг сайжруулах шүүлтүүр, агаар цэвэршүүлэгч шүүлтүүрийг Засгийн газрын бас нөөц хөрөнгөтэй хамтатгаад бүхэлд нь шийдвэрлэсэн. 
 
Хэд хэдэн стандартыг бас батлуулсан. Ахуйн хэрэглээний зуухны техникийн ерөнхий шаардлага, ус халаах зуухны техник ерөнхий шаардлага гэсэн стандартуудыг бас батлуулсан. Эрчим хүчний хэмнэлттэй дулаан хуримтлуурт цахилгаан халаагуурын бас стандартыг сайжруулж шийдвэрлэсэн болно. 
 
Б.Чойжилсүрэн: Ж.Батзандан гишүүн 1 минут тодруулъя. 
 
Ж.Батзандан:  Ж.Батбаясгалан дарга аа. Цэцэрлэгийн дулаалгын асуудал, орон сууцны дулаалгын асуудал, дулаан хангамжийн асуудал дээр энэ мөнгийг зарцуулдаг юм байна гэдгийг би сая мэдэж авлаа. 
 
Тэгэхээр Баянзүрх дүүргийн “Ургах наран” гэж нэг том хороолол байдаг юм. Энэ хорооллыг Нийслэлийн иргэдийн Төлөөлөгчдийн Хуралд байгаа хоёр гурван гишүүний барьсан хороолол. Хажууд нь халаалтын асуудлыг нь орчин үеийн аргаар биш уламжлалт уурын зуухаар шийдээд одоо болтол Налайхын нүүрсийг түлээд иргэд нэлээн зутарсан. Дулааны үнэ нь маш өндөр ийм нөхцөл байдалтай байгаа. Тэгээд энэ уурын зуухыг нь шинэчлэх, нийслэлийн өмчлөлд авах, иргэдийн тэр дулааны үнэ өртгийг, төлбөрийг бууруулах, багасгах чиглэлд наад төсөл хөтөлбөртөө хамруулж өгөөч ээ гэж би одоо Баянзүрх дүүргээс сонгогдсон гишүүний хувьд өөрөөс чинь хүсэж байна. 
 
Б.Чойжилсүрэн: Б.Баттөмөр гишүүн асуулт асууя. 
 
Б.Баттөмөр: Энэ Улаанбаатар хотын энэ агаарын бохирдлын асуудал бол хүнд сэдэв л дээ. 
 
Тэгээд ер нь ингээд хараад байхаар ингээд янз бүрийн ТЭЗҮ хийлээ, зуух хийлээ гээд л ингээд. Бид одоо ер нь оношоо л зөв тавихгүй л байгаад байгаа санагдаад байгаа юм даа. Яах вэ Ж.Батбаясгалан эд нар бол яах вэ дээ залуу хүүхдүүд. Эдэнд нэг их айхтар буруутгаад байх юм алга. Үе үеийн удирдлагууд энэ чиглэлдээ ер нь оношоо буруу тавьж ирсэн. Тодорхой арга хэмжээ аваагүй. Төрийн зохицуулалтуудыг хийж ирээгүйтэй холбоотой зүйл гэж үзэж байгаа. Нэг элэг нь өвдсөн хүний бөөрийг эмчлээд байгаатай адилхан л нэг тийм юм яваад байгаа юм л даа. 
 
Энэ гаднаас яах вэ дээ 12 сая доллар, 15 сая доллар авч л байгаа юм. Тэгээд яах вэ бас харамсалтай л байгаа юм л даа. Одоо ингээд энэ хийж байгаа ажлуудаа ингээд хойд талд нь ороод үзэхээр төлбөрийн чадварт нь нийт орон сууцны стратеги, Улаанбаатар хотын ногоон байгууламжийн ТЭЗҮ, төвлөрсөн дулаан хангамжийн ашгийг нэмэгдүүлэх ТЭЗҮ, үнсэн сангаа шалгах, бохирдлыг бууруулах ТЭЗҮ гээд л баахан цаас л боловсруулах юм байна л даа. 
 
Тэгээд ингээд яг үзэхээр зэрэг энэ төрийн байгууллагуудын өөрсдийнх нь хийх ёстой ажлыг заавал ийм зээл авч хийхээр ямар учиртай юм бэ? Нэгдүгээр асуулт. 
 
Би яагаад ингэж асуугаад байгаа гэхээр Монгол Улсын чинь нийт өр 30-аад тэрбум. 29.7 тэрбум доллар болсон. Засгийн газрын өр нь 7.2 тэрбум доллар. 2020-2024 оны одоо энэ мөнгөний бодлого болон Монгол Улсын эдийн засагт маш том эрсдэл үүсгэж байгаа ийм гадаад өр байна шүү дээ. 14.3 тэрбум долларыг төлнө. Монгол Улс гадагшаагаа. Тэгэхэд Монгол Улсын өөрийнх нь дотоодын тэр валютын нөөц нь 4 тэрбум доллар. 4 дахин. Бараг 4 дахин их зээлийг төлөх болоод байгаа шүү дээ. 
 
Тэгэхээр энэ гадаад зээл л дээ. Ер нь бол 1.25, 1.25 гээд ингээд үндсэндээ хүү нь бага л юм байгаа юм. Яг оновчтой зүйлд л зармаар байгаа юм. Оновчтой зүйлд. 
 
Энэ яагаад ингэж хэлээд байна вэ гэхээр нэг ийм үг байдаг юм. Эдийн засагчдын хэлдэг. Зээл авч костюм, пиджак битгий авч өмс гэж. Тийм ээ. Тэр зээлээрээ одоо баялаг бүтээдэг юмаа хий. Амьдардаг арга. Тэр амьдрах аргадаа зохицуулж тэр зээлээ ав гэсэн үг байдаг юм л даа. Дараа нь бас нэг үг нь бол тэр нөгөө шумуулыг лантуугаар цохиж битгий ал гэж байгаа юм. Заавал. Тэгээд л одоо нэг их том том зээл аваад л одоо энд тэнд нэг их зураг төсөл боловсруулаад л ингээд байх шаардлага бол би байхгүй. Төрийн алба өөрсдийнхөө хийх ёстой чиг үүрэг, өөрийнхөө хийх ёстой ажлаа хий гэж ингэж хэлэх гээд байгаа юм. 
 
Монголчууд баялаг бүтээдэг. Одоо ингээд хийсэн юмнууд бол бүгд гаднынхан хийсэн. Бидний хийсэн юм юу байгаа юм бэ. Юу ч байхгүй шүү дээ. Тэгээд л нэг гаднын зээл, гаднын зээл ингээд. Энэ зээлийг энэ 12.0 тэрбум долларын зээлийг одоо юу гэдэг юм тэр амины орон сууцыг барих. Ер нь бол шийдэл бол тэр шүү дээ. 
 
XXI зуунд модон жорлонд бие засаад, дөчийн бетонтой тэргэн дээр ус тавиад явдаг бол одоо онигоо л байгаа байхгүй юу. Монголоос өөр газар байдаг юм уу, үгүй юм уу. 
 
Тэгээд яг зөв зүйлд нь зарж болдоггүй юм уу? Энэ төсөл, арга хэмжээ дотно талынх нь зарцуулалтыг бол тэр Азийн хөгжлийн банктайгаа ингээд тохирчихоод болдоггүй юм уу? Яг одоо энэнээс илүү арга хэмжээ энэ агаарын бохирдлыг бууруулах чиглэлээр өөр арга хэмжээ байдаггүй юм уу? Одоо энэ хямд өртөгтэй орон сууцыг. Одоо тэр 12.0 сая доллараар одоо бас зарах юм бол дэд бүтцийг хүргээд өгөх, тэр ард иргэдийн амины орон сууцныхаа чанарыг сайжруулах, тодорхой жижиг тэр ипотекийн зээл маягаар жижиг хэмжээгээр өгөөд орон сууцных нь чанарыг сайжруулах ийм бодит зүйлд зарах ийм боломж ер нь байдаггүй юм уу? Ийм юмнуудад хариулт өгөөч. Ийм асуултууд. 
 
Б.Чойжилсүрэн: Ажлын хэсэг. 3 дугаар микрофон. Б.Баттөмөр гишүүний асуултад хариулъя. 
 
Ж.Батбаясгалан: Нийслэлийн Засаг даргын нэгдүгээр орлогч Ж.Батбаясгалан. Б.Баттөмөр гишүүний асуултад хариулъя. 
 
13.5 сая долларын зарцуулалтыг би түрүүн Ж.Батзандан гишүүний асуултад хариулахдаа хэлсэн. 2012-2016 онд 10.7 сая доллар зарцуулаад дууссан байсан. Тэгээд үлдэгдэл 2.8 сая долларт та түрүүн анзаарсан байх. Үндсэндээ яг бодит хийгдэх ёстой ажлуудад нь хуваарилаад л зарцуулсан. Тэгээд сая зээлийн хэлэлцээртэй холбогдуулаад тайлан бол Дэлхийн банкны үндсэндээ удирдах зөвлөлд тайлагнасан. 
 
Нэмэлт санхүүжилтийг олгох бололцоотой юм гээд. Үүнтэй холбогдуулаад хоёр зүйл дээр анхаарал хандуулах нь зүйтэй байх. Нэгдүгээрт, 5.6 сая долларыг яг энэ өмнө нь хийгдсэн нийслэл, дээр нь улсын төсвөөр хийгдсэн 42 мянга гаруй айл, өрхийг энэ цахилгаан халаах бололцоогоор хангасан ажилдаа зарцуулъя гэж байгаа юм. Шөнийн дулаан хуримтлуур бүхий халаалтын хэрэгсэл. Энэ нь өөрөө нэгдүгээрт хүнсээ болгох ийм бололцоотой. Хоёрт нь, дулаанаа шийдэх бололцоотой ийм чиглэл рүү тал хувийг нь зарцуулъя. Эрчим хүчний яам Улаанбаатар хотын захирагчийн ажлын албатай хамтраад энэ асуудлыг бүрэн шийдэх. 
 

Үлдэгдэл 5.6 сая доллараар юу хийх вэ гэхээр нийслэлийн өмчит халаалтын зуухуудаа буулгая гэж байгаа юм. Төр өөрөө төсөвт мөнгө тавиад агаарын бохирдлыг үйлдвэрлэж байгаа учраас төр өөрийнхөө энэ байгууллагуудыг бүрэн байгаль орчинд ээлтэй чиглэл рүү явуулъя. Дээр нь энэ мэргэжлийн хяналтын байгууллагад агаарын чанарын хяналтын тоног төхөөрөмжүүдийг шийдвэрлэхгүй бол одоо томоохон халаалтын зуух, суурин газруудыг шийдэж болоод байдаг. Яг өнөөдөр агаарын бохирдолтой тэмцэж байгаа улсын байцаагч нарт яг хяналт тавиад явах энэ тоног төхөөрөмж үнэхээр байхгүй байгаа. 
 

Тийм учраас яг энэ зээлийн хүрээнд бол нийслэлийн мэргэжлийн хяналтын улсын эрхтэй байцаагч нарыгаа яг энэ агаарын бохирдолтой тэмцэх энэ боломжоор нь хангаж явъя. 
 

Дээр нь тодорхой байршлуудад хийгдэж байгаа дэд бүтцийн төвүүдээ бас дэмжье. Зөвхөн төвийн дэд бүтцээр хангагдах ийм чиглэл рүү явахаар асар өндөр зардалтай. Дээр нь газар нутгийн хувьд одоо шийдвэрлэх ийм бололцоогүй газруудаа явуулъя гэсэн. Тэгээд өмнө нь Дэлхийн банкинд өмнөх зээлээр хангагдаж байсан дулаалгынхаа аяныг үргэлжлүүлэх явах ийм гол чиглэл рүү явж байгаа юм. 
 

Б.Баттөмөр гишүүний тодорхой юу гэдэг юм агаарын бохирдлын яг гол чиглэлүүд рүү явуулах, хямд өртөгтэй орон сууцаар хангах асуудал бол өнгөрсөн сард Азийн хөгжлийн банк, Уур амьсгалын ногоон сан болон бусад эх үүсвэрээр шийдэгдэх бололцоотой байгаа учраас Монгол Улсын Засгийн газар, Агаарын бохирдлыг бууруулах үндэсний хороо бол Дэлхийн банкны тодорхой энэ зээлүүдээ бусад ажиллууддаа зарцуулъя гээд хуваарилаад явж байгаа. Тийм учраас Монгол Улсын Засгийн газраас батлагдсан агаар орчны бохирдлыг бууруулах үндэсний хөтөлбөрийн хүрээнд энэ асуудал бүрэн хуваарилагдаж явж байгаа. 
 

Гишүүд асуулт асууж, хариулт авлаа. Үг хэлэх гишүүд байхгүй биз дээ. Байхгүй байна. Та үг хэлэх юм уу? Б.Баттөмөр гишүүн үг хэлье. 
 

Б.Баттөмөр: Би саяны миний тэр асуулт, миний хэлж байгаа үг бол энэ гадаадын зээл тусламжийн үр өгөөжийг сайжруулъя гэсэн санаа байгаа юм шүү дээ. Ж.Батбаясгалан дарга аа. Урьд нь бол та нарын оролцоотой, та нарын оролцоогүй тэр зарцуулагдсан зүйлүүд байгаа л байх. 
 

Энэ 12.0 сая доллар ингээд аваад үзэхээр 5.6 нь тэгээд л нэг дэд бүтцэд шаардагдах тоног төхөөрөмжөөр хангах, төвлөрсөн хангамжид нийслэлийн өмчид халаалтын зуухнуудыг буулгана, төвлөрсөн хангамжид хамрах, холбох гээд л ингээд цаашаа аудит хийлгэх, шөнийн дулааны хуримтлуур гээд л. Тэгээд яг ингээд харахаар би нэг байгаа онохгүй байна л гэж бодоод байна л даа. XXI зуунд яг ийм агаарын бохирдолтой ийм хотын шийдлийг ямар байдлаар шийдэх юм. Шийдлээ олъё л доо. Түүнээс биш одоо энд ингээд л нэг зуух тавиад л, одоо нэг сайжруулсан зуух, түлш гээд л одоо ингээд энэ яваад байгаа арга хэмжээнүүд бол үнэхээр бас нэг байгаа онохгүй байгаа юм л даа. 
 

Би бол энийг XXI зууных нь түвшинд одоо энэ агаарын бохирдлыг яаж бууруулах юм бэ? Яах юм. Одоо тухайлбал энэ дагуул хотуудын тухай асуудал ярьдаг шүү дээ. Тийм ээ. Бид одоо дагуул хот гээд одоо тэр социализмын үед чинь Налайх, Багануур гээд одоо бий болгож байсан юм шүү дээ. 
 

Тэгээд би яагаад түрүүн одоо ингээд Монголчууд юу ч бүтээхгүй байна, бүгдийг нь гаднынхан хийдэг гэж яагаад санаа хэлсэн гэхээр Багануурын тэрийг чинь Оросууд бий болгож өгсөн, байгуулж өгсөн хот шүү дээ. XXI зуунд бид нар одоо Монголчууд өөрийнхөө толгойг ажиллуулж энэ дагуул хот. Одоо энэ Майдар хот гээд л санаачилсан улсууд нь танилцуулж л байсан. Одоо энэ дагуул хотуудыг бий болгох замаар Улаанбаатар хотын ачааллыг бууруулах, энэ түгжрэлийг бууруулах, утааг бууруулах. Энэ уур амьсгалын өөрчлөлт, энэ юмнуудыг бууруулах. Энийг цогцоор нь шийдээч ээ. Монгол Улсын төр энийг шийдэх шаардлагатай гэдэг утгаар л одоо тийм зүйл хэлээд байгаа шүү дээ. 
 

Тэгээд энэний нэг хэсэг нь одоо тэр хямд өртөгтэй орон сууцны асуудал. Иргэдийн хувьд бол одоо ипотекийн зээл бол шинээр барьж байгаа орон сууц, барилгын компаниудыг дэмжээд байгаа. Яагаад одоо энэ амины орон сууцыг сайжруулж байгаа улсуудад энийг хийж болохгүй юм. Манай Дархан-Уул аймгийн тэр гэрийн хорооллууд руу инженерийн шугам сүлжээ татагдаад очсон байна. Иргэд нөгөө орон сууцаа сайжруулах гэхээр орлого байдаггүй. Ипотекийн зээлд хамруулж өгөөч гэдэг. Одоо өнөөдөр ипотекийн зээлийг хаана нь хэрэгжүүлэх юм. Монголбанк бол манай ажил биш гээд ингээд түлхээд байгаа. Төлөх гэж байгаа, эргэж төлөгдөхөөр 70-аад тэрбум төлөгдөнө. Тийм. 300-гаад тэрбум төгрөг төлөгдөнө. Тэрнээсээ хийнэ гээд. Ингээд нэг тийм эзэнгүй шахуу яваад байгаа байхгүй юу. 
 

Тийм учраас цаашдаа Монгол Улс энэ гадна дотнын зээл тусламжийн бодит одоо ийм бага хүүтэй зээлийг нь ипотек руу хандуулах ийм шаардлага бол үүссэн. Энэ утгаар нь одоо би та бүгдэд юу гэж байна вэ гэхээр зэрэг бас ажил хариуцаж байгаа улсууд Ж.Батбаясгалан дарга энэ дээр нийтэд нь цогцоор нь одоо Улаанбаатар хотыг энэ гэр хорооллын энэ инженерийн шугам сүлжээ дахин төлөвлөж, Сервис центр. Тэгээд энэ агаарын бохирдлыг бууруулах асуудлыг том хэмжээнд нь энийг томоор нь харж далайцтай шийдье. Тэгэхгүй бол нэг чанар хэмдэг багаж худалдаж аваад л тэнд нэг ТЭЗҮ хийгээд л. Тэгээд нэг тийм хүмүүс ажиллаад л. Тэр нь одоо тэр төсөл гэдгээрээ нэлээн өндөр цалин авдаг. Ийм байдлаар одоо өнгөрсөн 30 жил явчихаж. Тэгээд энэ арга барилаасаа салъя бүгдээрээ. Монгол Улсынхаа төлөө бид нар ажиллая. Тулгамдсан асуудлуудыг шийдье. 
 

Бид чинь одоо хийх ёстой ажлаа хийхгүй явж байгаад хожигдсон хойно нь одоо ингээд хийх гээд яваад байдаг нь…/минут дуусав/
 

Б.Чойжилсүрэн: Гишүүд үг хэлж дууслаа. Санал хураалт явуулъя. 
 

Монгол Улс, Олон улсын хөгжлийн ассоциаци хооронд байгуулах “Улаанбаатар хотын цэвэр агаар төсөл”-ийн Нэмэлт санхүүжилтийн хэлэлцээрийн төслийг зөвшилцөхийг дэмжье гэсэн томьёоллоор санал хураалт явуулъя. Санал хураалт. 
 

Санал хураалтад 10 гишүүн оролцож, санал 80 хувиар дэмжигдлээ. 
 

Хэлэлцээрийн төслийг зөвшилцсөн талаар Байнгын хорооноос санал, дүгнэлт гарна. Дүгнэлтийг Улсын Их Хурлын гишүүн Ч.Хүрэлбаатар Аюулгүй байдал, гадаад бодлогын байнгын хороонд танилцуулъя. 
 

Хэлэлцээрийн төслийн зөвшилцөх асуудлыг хэлэлцэж дууслаа. Байнгын хорооны хуралдаанаар хэлэлцэх асуудал дууссан тул Байнгын хорооны хуралдаан хаасныг мэдэгдье. Гишүүдэд баярлалаа. 

 
Дууны бичлэгээс буулгасан:

